
BUXORO XONLIGI (AMIRLIGI)DA TAXT VA VORISLIK MASALALARIGA DOIR 

AYRIM MULOHAZALAR 

 

Annotatsiya. Tarixda hukmronlik qilgan sulolalar va ularning hokimiyat terasiga kelishi 

haqida so‘z borar ekan, hukmdorlarning taxtga o‘tirish udumlari yoxud xon ko‘tarish marosimlari 

ko‘pchilik uchun juda qiziq. O‘zbekiston tarixida, ayniqsa, Buxoro tarixida katta ahamiyatga ega 

bo‘lgan hukmron sulolalar faoliyatini manba va adabiyotlar orqali tahlil etish shuni ko‘rsatadiki, 

ularning taxtga chiqishi, shuningdek, valiahdlik masalalari o‘ziga xos an’anaga ega. 

Kalit so‘zlar: Buxoro, Shayboniylar, Ashtarxoniylar, xon ko‘tarish, taxt, Yaso, xon, amir, 

valiahd, voris. 

 

К ВОПРОСУ О ПРЕСТОЛОНАСЛЕДИИ И ПРЕСТОЛОНАСЛЕДИИ В 

БУХАРСКОМ ХАНСТВЕ (ЭМИРАТЕ). 

 

 Аннотация. Когда речь идет о правящих в истории династиях и их приходе к 

власти, многих интересуют церемонии коронации правителей. Анализ деятельности 

правящих династий, имеющей большое значение в истории Узбекистана, особенно в 

истории Бухары, через источники и литературу показывает, что их восшествие на 

престол, а также вопросы наследного княжества имели большое значение. уникальная 

традиция. 

Ключевые слова: Бухара, Шайбани, Аштархани, возведение хана, престол, Ясо, 

хан, эмир, князь, преемник. 

 

ON THE ISSUE OF SUCCESSION TO THE THRONE AND SUCCESSION TO THE 

THRONE IN THE BUKHARA KHANATE (EMIRATE). 

 

 Summary. When it comes to the ruling dynasties in history and their rise to power, many 

are interested in the coronation ceremonies of the rulers. Analysis of the activities of the ruling 

dynasties, which are of great importance in the history of Uzbekistan, especially in the history of 

Bukhara, through sources and literature shows that their accession to the throne, as well as issues 

of the hereditary principality, were of great importance. unique tradition. 

Key words: Bukhara, Shaibani, Ashtarkhan, the rise of the khan, throne, Yaso, khan, emir, 

prince, successor. 

 

Kirish. Ma’lumki, XIV asrning boshlariga kelib, 1236-yilda Botuxon tomonidan asos 

solingan Oltin O‘rda davlati ikki qismga bo‘linib ketadi va uning sharqiy qismida Oq O‘rda davlati 

tashkil topadi. Uning tarkibiga Shaybon ulusi ham kirgan. Tarixchi Abulg‘ozining yozishicha 

Shaybon bu ulusni  Botuxon (laqabi Sayinxon) dan olgan[1.112].  Ayrim tarixiy manbalarda bu 

hududlar  “O‘zbeklar mamlakati” deb ham eslatiladi. XV asr o‘rtalariga kelib, Sharqiy Dashti 

Qipchoq hududlarida Shaybon urug‘idan bo‘lgan Abulxayrxon ko‘chmanchi o‘zbeklar davlatiga 

asos soldi. Keyinchalik uning nabirasi Muhammad Shohbaxt XV asr so‘ngggi choragiga kelib 

temuriy shahzodalar o‘rtasidagi toj-taxt uchun o‘zaro kurashlar natijasida zaiflashib qolgan 

temuriylar saltanatiga barham berib, Shayboniylar davlatiga asos soldi [13.370]. 

Adabiyotlar tahlili va metodlar. Tanlangan mavzuni o‘rganishda asosan birlamchi manba 

sifatida  ko‘plab tarixiy manbalar tahlilga tortilgan bo‘lib, shuningdek, bir qator tarixiy adabiyotlar 

mailto:s.s.shodieva@buxdu.uz

14 va keyingi yillarda amalga oshirilgan tadqiqotlar doirasidagi ma’lumotlar ham atroflicha 

o‘rganilgan. 

Mavzuni yoritishda diskurs tahlil, davriy-xronologik izchillik, komparativ yondashuv kabi 

metodlardan foydalanilgan. 

Natijalar va muhokama. Shayboniylar ham o‘zlarigacha bo‘lgan turk-mo‘g‘ul 

an’analariga amal qilgan holda davlatni idora etganlar. Ular avvalambor, o‘rnatilgag shariat va 

odat qoidalari, qolaversa, Yaso va Yunusga amal qilishga qarakat qilganlar. Sulolaning taxtga 

o‘tirgan vakili hokimiyatining tan olinishi uchun Yaso, to‘ra va odatga ko‘ra bir necha talablari 

bo‘lgan. 

-Chingizxon naslidan bo‘lishi 

-Urug‘da yoshi eng ulug‘i va tajribali bo‘lishi 

      -Xon ko‘tarish udumining bajarilishi 

-Shariat arboblarining roziligini olish 

Yuqoridagi talablarga to‘xtalib o‘tadigan bo‘lsak, birinchi va yeng asosiy talab Chingizxon 

naslidan bo‘lishi. Mo‘g‘ullarning Yaso qonuniga ko‘ra taxtga Chingizxon vorislari va avlodlari 

egalik qilar edilar [6.-p.38]. 1346-yili Amir ul-umaro Qazag‘on Chig‘atoy ulusining xoni bo‘lmish 

Qozonxonni o‘ldirib, butun ulus ixtiyorini o‘z qo‘liga olganiga qaramay u o‘zini xon deb elon 

qilolmadi. Turk-mo‘g‘ul qavmlari o‘rtasida hukm surib kelayotgan Yaso va yunusga ko‘ra 

chingiziy avlodiga mansub bo‘lmagan kishi xonlik rutbasiga ega bo‘lolmaydi. Shuning uchun u 

O‘gaday avlodidan bo‘lgan Donishmandcha (1346-1348) ni xon qilib ko‘tardi [2.26]. 

“Zafarnoma”da yozilishicha, “...shunga binoan Amir Sohibqiron mamlakat va davlat qonun-

qoidalarini mardonalik bilak kuchi, saodatli tole’i barakati, taqdirga muvofiq tadbiri va yaxshi 

kechmishlar bilan mustahkam qilgach, (bir vaqtlar) Chig‘atoyxonni Amir Sohibqironning 

buzurgvor bobosi bo‘lmish Qorachor barlosga topshirgan ulug‘ podshoh Chingizxonning uzoqni 

ko‘ruvchi nazari to‘g‘ri ekanligini asrlar o‘tgandan keyin olam ahliga ravshan qilmoqchi bo‘ldi, 

amirlar va no‘yonlar bilan mashvarat tuzib, u ulug‘ xonadon (a’zolari) dan saltanatga mutaayyin 

bo‘lgan podshoh Suyurg‘atmishxonni baxtli bir tole’, muborak bir kun va saodatli bir soatda 

O‘rpo‘z mavzeida mamlakat podshohligi taxtiga o‘tqazdi...” [12.82]. 

Bundan ko‘rinib turibdiki, jamiyatda qadimgi urf-odat va an’analarning o‘z o‘rni bo‘lib, 

ularga imkon qadar har doim amal qilib kelingan. Shayboniylar sulolasi a’zolari Jo‘ji avlodidan 

bo‘lganliklari bois bevosita “ulug‘ xonadon” vakillari edilar. Shuning uchun ham ular mamlakatni 

xon unvoni bilan boshqarganlar. 

Hukmdor bo‘lish uchun qo‘yilgan keyingi talab, urug‘da yoshi eng ulug‘i va tajribali 

bo‘lishi. Shayboniylar sulolasining aksariyat hukmdorlari bu qoidaga amal qilganlar. Mirzo 

Muhammad Haydarning yozishicha, “xonlik qadimiy odatga ko‘ra, yeng katta sultonga ya’ni 

Ko‘chumxon sultonga topshirildi. Uning vorisi Suyunjik sulton edi, biroq u Ko‘chum sultondan 

oldin vafot etgach, taxt vorisi Jonibek sulton bo‘ldi, lekin u ham ko‘p o‘tmay Suyunjik sulton 

ketidan ravona bo‘ldi, undan keyin ko‘chumxon ham u dunyoga rixlat qildi. Xonlikni boshqarish 

Ko‘chumxonning o‘g‘li Abu Saidga topshirildi. U ham xonlik taxtini bo‘shatgach o‘rniga 

Ubaydullaxon o‘tirdi. Garchi 911 (1505-1506) yildan boshlab yuqorida ko‘rsatilgan xonlar 

hukmronligining oxirigacha shayboniylarning barcha ishlarini u boshqargan bo‘lsada, qadimiy 

odatga rioya qilib, xonlikni o‘zidpn yoshi ulug‘roq kishiga topshirib keldi, bordi-yu u xonlik 

yorlig‘ini qabul qilgan taqdirda ham, vijdonan aytganda, hech kim unga qarshilik qilmagan bo‘lar 

edi. Abu Saidxondan keyin yoshi Ubaydullaxondan kattaroq bo‘lgan biror kishi qolmaguncha shu 

ahvol davom etaverdi. U xonlik taxtiga o‘tirdi va 946 (1539-1540) yilda tabarruk ruhi bu o‘tkinchi 

dunyo bilan vidolashib, jannat bog‘tga ravona bo‘lgunga qadar olam elining sezgilariniadolat va 

yaxshilik nasimi bilan yayratib yashadi (Alloh undan rozi bo‘lsin)” [7.399]. Bu kabi holatni 

Abdullaxon II hukmronlik faoliyatida ham ko‘rishimiz mumkin. 1556-yilda Navro‘z Ahmadxon 

(Baroqxon) vafot etganidan so‘ng taxtga Pirmuhammad o‘tirgan bo‘lsada, amalda Abdullaxon II 

Movarounnahr va Xurosonni birlashtirish yo‘lida tinimsiz sa’y - harakatlar olib bordi. Bu haqida 

“Sharafnomayi shohiy” asarida shunday yoziladi: “Navro‘z Ahmadxon bu omonat saroydan 

abadiy dunyoga ko‘chgandan keyin, o‘sha vaqt Abulxayrxon xonadonida ul hazratning 

15 (Abdullaxonning) valine’mat amakisi Pirmuhammadxondan (yoshi) kattaroq, saltanat ishiga kafil 

bo‘luvchi, yuqori martabali va hashamatga tomom berilgan kishi yo‘q edi. Shuning uchun (ham) 

Movarounnahrning Bahrom qahrli sultonlari birlashib xutbani ul Qutli podshohning laqabi 

barakotidan ovoza qildilar, sukkani uning muborak nomi husni bilan bezadilar” [14.133-134]. XVI 

asr 40 yillarida hukmdor xonadoni vakillari o‘rtasida Buxoro va Samarqand uchun kurash 

kuchayadi. Bu davrda Samarqandda Ko‘chkunchixonning uchinchi o‘g‘li Abdulatif, Buxoroda esa 

Ubaydullaxonning o‘g‘li Abdulaziz hukmronlik qilib har ikkalasi ham o‘zini rasmiy xon deb 

hisoblar edi [13.373]. Bu o‘rinda toj-u taxt uchun kurash avj olgan bir paytda Yaso va odatga amal 

qilinmaganini ko‘rish mumkin. 

Hukmdorlik, taxt marosimlari haqida so‘z borar ekan, valiahdlik masalalari ham bevosila 

shular bilan bog‘liq jarayon sifatida namoyon bo‘ladi. Har bir hukmdor taxtga chiqar ekan, sulola 

vakillari orasidan davlat ishlariga layoqati baland, har tomonlama hukmrodlik sifatlariga ega 

bo‘lgan nomzodni tanlab o‘zining valiahdi sifatida e’lon qilgan. Bu holat ham turk-mo‘g‘ul 

an’analari asosida davom etib kelayotgan edi. “Taxt vorisini tanlashda Chingizxon, katta harbiy 

talantga ega Tuluydan ham ko‘ra,  hech narsadan qaytmas xarakteri va  zo‘rovonlik siyosati bilan 

otasining ishini davom ettirayotgan Chig‘atoydan ham ko‘ra tanlovini sahiy, samimiy yumshoq 

tabiat bo‘lgan Ugedeyda to‘xtatdi. Chingizxondagi barcha sifatlar bir vaqtning o‘zida biror bir 

o‘g‘lida jamlanmagan edi. Uning xar bir o‘g‘lida o‘zining faqatgina ma’lum bir xarakteri 

shakllangan bo‘lib, ulardan birortasini voris sifatida tanlashni xoxlamadi. Uning fikricha, o‘zidan 

keyin xokimiyat va saltanat barcha farzandlar tomonidan birgalikda boshqarilib, ularni o‘zining 

Chingizxonday aqli, shijoati, irodasi uyg‘unlashgan shaxs bo‘lmasa ham jozibali axloqiy xarakteri 

bilan birlashtirishi mumkin bo‘lgan shaxs bu - Ugedey deb tan olgan. Ugedey hali Chingizxon 

tirik bo‘lgan vaqtdayok voris deb e’lon qilingan. Bu karor barcha ishtirokchilar tomonidan katta 

yakdillik bilan qabul qilingan bo‘lib, bu xolat Chingizxonning qarori to‘g‘riligidan, Ugedey ham 

otasining ishonchini oqlaganligidan darak beradi”[5.529]. Chingizxon o‘limidan oldin o‘z o‘rniga 

Ugedeyni tayinlaganda, saylov bilan xon tanlash usulining zararli ekanini bilgani holda, mana shu 

urf-odatni yo‘qotmoqchi bo‘lgan bo‘lishi ehtimol. Ammo uning imperiyasi rivojlana borgani sari 

ortib borgan va kuchli bo‘lgan aslzodalarni(yoki qabila oqsoqollarini) u xon saylovini bekor 

qilishga majbur qila olarmidi? Mo‘g‘ul Qonunlariga ko‘ra Qurultoyda hokimlar, lashkarboshilar 

va boshqalar tomonidan saylanmasdan o‘zini xon deb e’lon qilgan kishi o‘lim jazosi bilan 

jazolanadi. Agar xonni davlat qonunlari bilan hisoblashmagani uchun taxtdan olsalar, unda uni 

darhol o‘z qarindoshlari bilan va atrofidagi yaqin kishilari bilan qal’aga qamash darkor. Oila 

a’zolarining qamash kerakligining sababi – ular baxtsizlik alomati bo‘lib. qasos olish uchun 

harakat qilishlari mumkin. taxtdan olib tashlangan xon va uning baxtsizligiga sherik bo‘lganlarni 

hamma kerakli narsalar bilan ta’minlab turish kerak. Lekin hech kim bu davlat jinoyatchilari bilan 

aloqa qilmasligi kerak.  Yuqorida tahlil qilganimiz Shayboniylar sulolasi vakillari qadimgi 

udumga qattiq amal qilnag holda taxtga chiqqan hukmdor sulolaning o‘zidan keyingi yoshi katta 

vakilini valiahd sifatida e’lon qilgan. Biroq o‘zbek xonlari mo‘g‘ul qonun qoidalarining ancha 

yengillashgan, reformaga uchragan shaklini qabul qilib unga amal qilganlar. Taxtga chiqish yoki 

valiahdlik masalalari ham ijtimoiy hayotning o‘zgarib borgani sari jamiyat talablariga moslashib, 

mo‘tadillashib borgan. Keyingi sulolalar davrida bu masalalar anchayin o‘zgarishga uchradi. 

Ayniqsa, Mang‘it amirlari davriga kelib taxt otadan o‘g‘ilga meros sifatida o‘tadigan bo‘lib qoldi. 

Bunday holat Xiva va Qo‘kon xonliklarida ham yaqqol ko‘zga tashlanadi. Shayboniylardan 

Abdullaxon II zamonidan boshlab valiahdni mamlakatning strategik jihatdan muhim hisoblangan 

viloyati - Balxga hokim qilib tayinlash an’ana sifatida boshlab berildi. 

“...Oliy asos Balxni to‘belari va keng atrofi bilan janob farzandimiz Jonibiy 

(Abdulmo‘min)ga topshirdik...va u viloyat a’yonlari, vatandoshlari muomala arboblari va qolgan 

ziroat ahillari va sanoat egalari ul saltanat tojining durrasi va mamlakat ko‘zining kurrasi 

farzandimizni o‘zlariga istiqlollik xokim va voliy bilsinlar. Molu dunyo, xosilot va muammolarini 

uning omillariga tamom va kamol bilan yetkazsinlar va viloyat mutavajihotlarining adosida hech 

bir uzru bahona keltirmasinlar. Va o‘zlarini yaxshi adolikda ojiz va mollarni tamoman yetkazishda 

16 o‘zlarini kam tutmasinlar. Bizning amru farmonimizni farmonbardorlik bilan qabul qilsinlar, toki 

marhamatning ziyodatiga va otifatning kamoliga munosib bo‘lsalar agar xudo xoxlasa[14.136]”. 

Shayboniylar davrida boshlangan bu an’ana ashtarxoniylar davriga kelib rasmiy odatga 

aylanib qoldi. Ashtarxoniy hukmdor Boqimuhammad 1602-yilda Balxni qo‘lga kiritib, uni ukasi 

Valimuhammadga hadya qilgan. 1605-yilda Boqimuhammadxon vafot etgach taxtga uning ukasi 

Balx hokimi Valimuhammad o‘tiradi. Yana bir hukmdor Imomqulixon mamlakatni 

boshqarayotgan vaqtda uning ukasi Nodirmuhammad Balx hokimi ayni vaqtda esa uning valiaxti 

edi. Nodirmuhammad taxtga chiqganida Balx viloyati hokimligiga o‘g‘li Subxonqulixonni 

tayinladi. Garchi Nodirmuhammadni katta o‘g‘li Abdulaziz otasidan so‘ng xonlik taxtini egallagan 

bo‘lsada, balxda hukmronlik qilayotgan Subxonquli Sulton Abdulazizxon hokimyatiga 

bo‘ysunmaydi, amalda Balxni mustaqil boshqaradi [14.390-392]. 1861-yilda Abdulazizxon taxtni 

ukasi Subxonulixonga topshirib o‘zi haj safariga jo‘naydi. Subxonqulixon davrida ham uning 

o‘g‘illari o‘rtasida Balx hokimyati uchun kurash yanada avj oladi. Hukmdor o‘z valiaxtini rasman 

e’lon qilmasada qaysidir bir shahzodani Balx viloyati hokimligiga tayinlash orqali uni o‘z valiaxti 

deb tanlaganligidan darak berar edi. Subxonqulixon hokimyat tepasiga kelgach o‘g‘illari orasida 

o‘zining  adalotparvarligi, oqilligi bilan ajralib turadigan to‘ng‘ich farzandi bo‘lmish Iskandar 

Muhammadxonni taxt vorisi sifatida islom dini gumbazi bo‘lmish Balx viloyati hokimligiga 

tayinladi. Ammo Subxonqulixonning boshqa bir o‘g‘li Abulmansurxon o‘z akasi Iskandar 

Muhummad Muqimxonni zaxarlab, o‘zi Balx viloyati hokimligi taxtini egallaydi [11.101-103]. 

Subxonqulixon Abulmansurxonning o‘ziga bino qo‘ygan, tajang, qo‘pol fe’lini bilgan holda 

o‘zining valiaxti sifatida Ibodulla Sultonni Balx viloyati hokimligiga tayinlashga qaror qiladi. 

Bundan xabar topgan bir guruh muxolifatchi mahalliy amaldorlar “Biz Abulmansurxondan 

o‘zgasini Balx viloyati hokimi sifatida ko‘rishni istamaymiz”. 1683-yil Balxlik amirlar yordamida 

Abulmansurxon Balx taxtini egalladi, ammo uning hukmdorligi uzoqqa cho‘zilmadi. Turkman 

urug‘idan bo‘lgan Xoja Kesh – Nodir mirob tomonidan uyuushtirilgan fitna qurboni bo‘ldi. 

Balxlik amirlar bu gal Siddiq Muhammad Sultonnni Balx hokimi qilib ko‘tardilar [11.106]. 

Yuqoridagilardan ko‘rinib turibdiki, Balx viloyati nafaqat geostrategik jihatan, balki, valiaxtlar 

boshqaradigan hudud bo‘lganligi uchun ham hukmdorning barcha o‘g‘illari Balx viloyati taxtini 

ko‘zlaganlar. Balxni boshqarib turgan shahzoda alaloqibat mamlakat hukmdorligi taxtiga chiqishi 

ma’lum edi. 

Mang‘it hukmdorlari davriga kelib valiaxtlik masalalarida ham bir qator yangilanishlar 

bo‘lganini kuzatish mumkin. Ashtarxoniylar hukmronligining so‘ngi yillarida o‘zaro ziddiyatlar 

va taxt uchun kurashlar avj olgan bir paytda mamlaktning ko‘pgina bekliklari markaziy 

hokimyatdan mustaqil ravishda faoliyat yurita boshladi. Balx viloyati ham shular jumlasidan edi. 

Mang‘it amirlari hokimyatni egallagan vaqtda Balx viloyati amirlik tasarrufida emas edi. 1758-

yilda Toshkent, Qo‘qon, Marv, Balx, Qunduzdan elchilar kelib, Muhammad Rahimxon 

hokimyatini tan olganliklarini bildirganlar [14.404-405]. Bu esa ayni vaqtda Balxning mustaqil 

hudud ekanligidan dalolat beradi. Endilikda valiahdlar boshqaradigan hudud maqomi Qarshi 

bekligiga o‘tdi. Mang‘it amirlari Qarshi bekligiga otameros mulk sifatida qaraganlar. Qachonlardir 

sulola asoschisi bo‘lmish Muhammad Rahim va uning otasi Muhammad Hokimbiy (Hakimbiy) 

ham qarshi shahri hokimi bo‘lgan edi [3.179]. Ushbu hudud amirlikda katta nufuzga ega bo‘lib 

borayotgan bekliklardan biri bo‘lib, Buxoro taxti vorislarining Qarshida hokimlik qilishi odat 

tusiga aylanganligini ko‘rish mumkin. Amir Shohmurod o‘g‘li amir Haydarni o‘zining vorisi 

sifatida Qarshi hokimligiga tayinlaydi. XVIII asr oxiri XIX asr boshlariga kelib Karmana 

bekligining nufuzi ham Qarshi bekligidan kam bo‘lmagan ravishda ortib bordi. Ehtimol, 

Karmananing yerosti va yerusti tabiiy boyliklarga serob ekanligi bunga sabab bo‘lgan bo‘lishi 

mumkin (SH.SH.). Shohmurodning vafotidan so‘ng taxtga o‘tirgan amir Haydar shahzoda Umarni 

valiahd sifatida Karmana hokimi etib tayinlagan. 

Xulosa qilib aytganda, jamiyatda qadimgi urf-odat va an’analarning o‘z o‘rni bo‘lib, ularga 

imkon qadar har doim amal qilib kelingan. Jamiyatda, avvalambor, sulolaning taxtga o‘tirgan 

vakili hokimiyatining tan olinishi uchun o‘rnatilgan shariat va odat qoidalari, qolaversa, Yaso va 

Yunusga amal qilish majburiy bo‘lgan. Har bir hukmdor taxtga chiqar ekan, sulola vakillari 

17 orasidan davlat ishlariga layoqati baland, har tomonlama hukmrodlik sifatlariga ega bo‘lgan 

nomzodni tanlab o‘zining valiahdi sifatida e’lon qilgan. Bu holat ham turk-mo‘g‘ul an’analari 

asosida davom etib kelayotgan edi. 

